План:

1. Существительноела луг1ила категория.

  а) цалихъ луг1илизирцун дузахъути существительноеби;

  б) дахълихъ луг1илизирцун дузахъути существительноеби;

  в)дурчу существительноеби.

2. Кьадар х1ясибли дарсдик1ути существительноеби ва илдала дахълихъла форма алк1нила тях1урти:

  а) суффиксуначилси тях1яр;

  б) префиксально – суффиксуначилси тях1яр;
  в)  девлизиб ца т1ама итил т1амаличи барсбиъниличибли ва суффикс имц1абирниличилси
  г) фонетикалашалси тях1яр

3.Существительноела дахълихъуни лук1ни

4.Урус мезлизирад г1ерасибти существительноеби лук1ни.

5.Ахир

6. Пайдалабарибси литература.
Гьалагъай
     Дарган мез руркънила шайчиб халаси мер буцили саби С. Н. Г1ябдуллаевла, З. Г. Г1ябдуллаевла, М.- С. М. Мусаевла, А.А.Магометовла, А.А. Г1ябдусаламовала, С.Б. Сулеймановла, Ш.Г. Гаприндашвилила,С.Л. Быховскаяла, С.М. Гасановла, П.К. Усларла, Л.Н. Жирковла ва царх1илти г1ялимтала г1илмула х1янчурбани. Ик1ди чедиб гьанбушибти ва гьнх1ебушили калунти г1ялимтани чула г1илмула х1янчурби багъишла дарили сари фонетикала, графикала, орфографияла, орфоэпияла, лексикала, фразеологияла, морфологияла, синтаксисла ва пунктуацияла шайчирти масъулти х1ердарнила х1екьлизир.
      Дарган мезла фонетикала, морфологияла ва синтаксисла шайчирти цацадех1 масъулти лерг1ер мурхьли, г1илмула шайчир таманни чедетаахъили х1ердарили сай сунела «Фонетика», «Морфология», «Синтаксис» бик1ти монографиябазир З.Г. Г1ябдуллаевли. Г1ях1или чебетаахъили руркъли саби морфология А.А. Сулеймановлира.

     Иш х1янчилизиб  морфологиялизибадси ца темаличила бурес дигулра. Школализиб дурх1нани существительное руркъух1ели г1ях1цад къияндешлуми къаршидиркур, илдазибад ца саби луг1ила категорияра. Ишаб иличила бурес дигулира.
Сущуствительноела луг1ила (кьадарла ) категория.
    Дарган мезла существительноебала морфологиялашалси лишан саби луг1ира. Имц1атигъунти существительноебала цалихъла ва дахълихъла формаби лерти сари.

    Цалихъла формали ца журала сек1ултала ца сек1ал чебиахъу, масала: хъали, адам, дам, юрт, бец1 ва ц.

     Дахълихъла формали, белги агарси кьадар чебиахъу, масала: хъулри, адамти, галгуби, юртани, буц1и ва ц.

Дарган мезла существительноебала дахълихъ бетарнила чумал тях1яр лер:

1. Аслулизиб бетаруси барсдешличибли ва цазаманализиб дахълихъла г1яламат – и- ли бут1акьяндеш дирниличибли, масала: набадари – набадури, мухъари – мухъури, г1ятари – г1ятури ва ц.
2. Суффиксуначибли ва аслулизиб бетаруси барсдешличибли, масала: бек1 – бук1ри, бец1 – буц1и, эмх1е –умх1и ва ц. 

3. Приставкаби – суффиксуначибли, масала: вях1, рях1 – бях1ни, вег1, рег1 – бег1ти, валликьяна, ралликьяна – балликьянаби ва ц.

4. Халкьанала уми иргъахъути дахълихъуни детарули сари, шимала умазирад дарибти цалихъуначи суффиксуни имц1адиубли, масала: Ахъуша – ахъушан – ахъушанти, Лаваша – лавашакан –лавашакунт, Ц1удахъари – ц1утхъран – ц1утхъранти ва ц.
5. Суффиксуначибли ( дарган мезлизиб иш тях1яр имц1али бузуси саби), масала: барда – бардни, вац1а – вац1урби, х1яйван – х1яйванти ва ц.

     Амма дарган мезлара лерилра сеществительноебала цалихълара дахълихълара жураби агара.Ишдигъунти сари:

    1.Мурталра цалихъ луг1илизицун дузахъути, масала: дунъя, зак, яни, къукъу, Бац, Берх1и, аргъ, Шалда (зубари), Дурши (зубари), гьва ва ц.
    2. Мурталра дахълихълизирцун дузахъути, масала: дуъми, хъубях1руми, гаши, умцанти, къугъни, урези, г1ебшни, Х1ябдяргъи, каникулти ва ц.
    3. Цалихъла формализир цалихълисра дахълихълисра дузахъути (дурчу существительноеби), масала: чягъир, ризкьи, улелъа, палтар, урчи, мирхъи, урцул, кьар, картошка ва ц.
    Ик1ди чедир гьндушибти существительноебала луг1ила грамматикалашалти ва мяг1налашалти хасдешуни къант1 – къант1ли сипатдирех1е.

    Цалихъ луг1илизирцун дузахъути существительноеби.
 чуни иргъахъуси мяг1на х1ясибли цалихъла луг1илизирцун дузахъути существительноебази кадурхар: 

   а) астрономиялашалти уми, анц1букьунала, дунъяла шалубала ва илдигъунти царалти уми, масала: Дунъя, Бац, Берх1и, чилла, Дурши (зубари), кьибла, север, зак ва ц.

   б) т1абиг1ятла анц1букьунала уми, масала: аргъ, гьава, къукъу, лямц1, дях1и ва ц.

   в) веществобала уми, масала:к1иа, куръа, к1ема, бурт, къир, варъа ва ц.
   г) дек1ар – дек1арти отвлеченный багьдлумала уми, масала: гьанк1, лебдеш,  гъза, ях1, бузери, Пахру, сабур ва ц.

   д) жумяг1ла бурх1нала уми, илкьяйда урус мезлизирад г1ерасибти бузрала умира, масала:  итни, талат, арбяг1, хамис, жумяг1, январь, февраль, март, апрель, октябрь ва ц.

   е) дек1ар – дек1арти динна багьдлуми иргъахъути дугьби, масала: Аллагь, ахират,  ислам, алжана, суннат ва ц. 

   ё) дек1ар – дек1арти металтала ва дурхъати къаркъубала уми, масала: дубси, гъргъашин, къалай, шендан, яз, ц1игъа, якьут, ляг1лу ва ц.
    ж) хасти уми. Масала: Мариям, Мусалав, Зайнаб, Мях1ямад, Лаваша, Дагъистан, Сирх1я ва ц.

Ик1ди уми, г1ядатли диубли, дахълихъла суффмксуначил оформитьдирули ах1ен. Амма цацадех1 аги – кьяйдализир дахълихъла формализир дузахъули къаршидиркур. Масала: Нушани Г1ябидуни чебаира ах1елли, иргъуси саби  чумал Г1ябид бик1ути адамти яра Г1ябидра иличи мешутира;
   з) цалихълизирцун дузахъути существительноебази кадурхар ишдигъунти дугьбира, масала: дях1и, жагъал, имс, яни, лами, загьру, сиг, ват1ан, чина (фарфор), насаб, лук1лук1и, напакьа.

    Чебиули кьяйда, ик1ди чедир гьндушибти лерилра кьукьнази кадурхути дугьби чучил далдиркути дугьбачил цалихъла луг1илизир дузахъули сари, масала: Дуги дях1и баррили саби. «Дях1и» ибси дев иличил балбикили саби цалихъ луг1или формализиб. Илала дурабад, араг1ерлира  - сера ик1ди сеществительноеби сари дейг1ес х1ейриниличирлира дек1рдулхъули сари к1елра луг1илизир дузахъути сущуствительноебазирад.

Дахълихъ луг1илизирцун дузахъути существительноеби.
    Дахълихъ луг1илизирцун дузахъути существительноебизи кадурхар:

   а) адамла кьаркьа дек1ар – дек1арти  бут1нала уми ва илдазирад дурадулхъути шинк1адешламала уми,масала: дуъми, т1уйми, шутри, хъутни ва ц.
   б) дек1ар – дек1арти г1ядатунала ва делхъанала уми, масала: авц1алте (мургук говор) «вебк1ибси авц1а  варни»,  хъубях1руми, ц1уц1ланти ва ц.

   в) цацадех1 изламала уми, масала: мангъалти, г1емчик1уни, иргни, хъех1к1уни, дуц1ари ва ц.

   г) дек1ар – дек1арти отвлечённый бегьдлумала уми, масала: дутахълуми, питни, къугъни, гаши, бук1ми ва ц.

   д) цацадех1 г1ячихъти сек1ултала уми, масала: базманти, умцанти, урхи,зип1ик1уни ( урах. диал.), илбисуни « очки», чяхъни, лип1мк1уни ва ц.
   е) цацадех1 шинк1ати ва т1ут1удик1ути сек1лтала уми, масала: дук1ари, дирцлуми, дирх1луми, рухьери, сур ива ц.

 ё) цацадех1 топонимикалашалти уми, масала: х1урхъи, ц1урми, г1яйнурби, ч1янк1урби ва ц.

   ж) цацадех1 урус мезлизирад г1ерасибти дугьбала уми, масала: каникулти, шахматуни, шашкаби, макоронти, овощуни, Карпатуни ва ц.
    Чебиули кьяйда, ик1ди чедир гьандушибти лерилра кьукьнази кадерхурти дугьби чучил далдиркути дугьбачил дахълихъла лег1лизир дузахъули сари. Масала: Дирцлуми лайдак1ра. «Дирцлуми» ибси дев бак1или саби дахълихъла формализиб, «лайдак1ира» ибси глаголра иличил балбикили саби дахълихъла формализиб. Тяп илкьяйда далдикили сари «г1ях1ти умцанти» ибси дугьбала цалабиклизир «умцанти» ибси существительноера «г1ях1ти» ибси прилагательноера.

    Иш кьукьялизи кадурхути существительноебала хасдеш бетарули саби илдазир г1ячихъли дахълихъла суффиксуни дек1рдулхъни, х1исабли касес чебиркур ишгъна сек1алра: ик1ди лерилра существительноеби дахълихъла склонение х1ясибли падежунардирули сари, масала:
Уйхъу падеж                     хъубешуни

Актив падеж                      хъубешенани

Хас падеж                          хъубешунала

Лугу падеж                        хъубешунас

Барх падеж                        хъубешуначил

Гьалабихь падеж            хъубешеначил

Сабаб падеж                    хъубешуначибли

Гъамдешла падеж           хъубешуначи

Паргъатдешла падеж      хъубешуначиб

Бях1чибизла падеж         хъубешуначибях1

Дек1арбикла падеж         хъубешуначибад

    Иш кьукьяла существительноебала мяг1налашалси хасдешлизи халбарес вирар чула бух1наб цалра миц1ирси сек1 у агни,   имц1аливан илдазир жутани чедиахъути, дут1ес х1ейрути ва вещественно – дурчнила яра отвлеченно – дурчнила мяг1на иргъахъути сек1лумала уми диъни.
Дурчу существительноеби.

    Гьаннала замана дарган мезлизир лер г1ях1цад дурчу существительноебира. Царх1илти существительноебазирад илди дек1ардулхъан ишдигъунти хасдешличирли: сари г1ядатли диубли, дашули сари цалихъ луг1ла формализир, чучил далдикибти дугьби биалли дашули сари дахълихъла луг1ила формализир, масала: дярг1ибти шин дак1иб. Царх1илти существительноебазирад илди дек1рдулхъули сари ишгъуна хасдешличирлира: илди дабали камли ва илх1ели чула мяг1нара барсбарили дузахъули сари дахълихъ луг1ила формализир, цацадех1ти биалли, бек1лил дахълихъла луг1илизир х1едузахъу.
    Дурчу существительноебани алк1ахъули сари ишдигъунти тематикалашалти жураби: 

1. дек1ар – дек1арти шинк1адешлумала уми, масала: шин, ниъ, нех1, нергъ, чай, чягъир, х1и, кьанц1, шинкья, гьаруш ва ц.

2. кьякьрарти ва писдик1ути сек1ултала ва ца журала сек1ултала цах1набяхъунала уми, масала: анк1и, мухъи, мучи, картошка, гъум, зе, янсав, улелъа ва ц.

3. цацадех1 кьарла, духълумала ва илдазирад дарибти дугенила уми, масала: кьар, арц1и, хъалта, мура, балча, ц1ук, нег, дугени ва ц.

4. отвлечённый сек1ултала уми, масала: жагадеш, мискиндеш, нясдеш, гъайъала, лявъала, дагьри, дяхъри, г1ямру, х1яя, урехи, делхъ, х1еб, дуц1рум ва ц.
5. к1ел девлизирад цаладикили иргъахъуси г1якьлучерти сек1ултала уми ваг1якьлуагар сек1ултала уми, масала: мурул – хьунул, урши – рурси, унра – хунра, х1ярмат – хатир, гуж – зулму, мер – мусса ва ц.

6. этнический ва царх1илти адамтала кьукьнала уми, масала: урх1, халкь,ц1утхъур, хъалибарг ва ц.

7. жутаназирад ва жутани ах1енти царх1илти дек1ер – дек1арти бут1назирад цаладикибти уми, масала:унза, къапу, чахъма, дабри, палтар ва ц.
     Чедир гьандушибти существительноебала, ца шайчирад,                                                                                                                                                                                                                                                                                                                                                                                                                                                                                                                                                

Цалихъ луг1ила существительноебачи, царх1ил шайчирад, дахълихъла существительноебачи мешути лишанти лер. Цалихъ луг1ила существительноебачи мешудеш ишгъуна саби: цаибилгъуна, илдала дахълихъла г1яламат агара, к1иибилгъуна, илди падежунардирули сари цалихъ луг1ила существительноеби кьяйда, х1ябэсилгъуна, илдани мяг1на барсбарили, дахълихъла форма ак1ахъес дирар.
     Дахълихъла существительноебачи биалли илдала мешудеш ишгъуна саби: чула мяг1на дахълихъ луг1ила существительноебалагъуна саби, чучил далдикибти дугьби дахълихъла луг1ила формализир дашар; дахълихъ луг1ила существительноеби кьяйда, дурчу числительноебачил далдиркули сари, масала: цадех1 шин, к1ибех1 хъалибарг…; дахълихъ луг1ила существительноеби кьяйда, сари дурт1ули сари к1ел классличи: г1якьлучертала ва г1якьлуагартала ва «камти, бахъал, дахъал» ибти дугьбачил далдиркули сари.
     Цацадех1 дурчу существительноеби цацах1ели цалихъла, цацах1ели дахълихъла мяг1нализир дузахъу. Илх1ели мяг1налашалти дарсдешлумира детарар, масала, цугдуцая: а)иш анк1и саби – цалихъ луг1и, б) анк1и дурхъали сари – дурчу сущест., в) анк1урби дерхъили сари – дахълихъ луг1и. Г1ядатли диубли, цалихъла ва дахълихъла мяг1нубазир дузахъу ризкьила, кьадубала ва кьарли, ц1едешла уми иргъахъути дурчу существительноеби. Цацадех1 иш мяг1нализи кадурхути существительноебани дахълихъла форма ак1ахъес х1едирар. Илди дузахъу ч1янк1ли цалихъла луг1илизир ва дурчнила понятиела шайчир, масала, цугдуцая: а) т1ут1и беркен (т1ут1ила ца гиг) ва б) т1ут1и деркен. Иличи ург1ебли, отвлечённый багьудлуми ва шинк1адешлуми иргъахъути сек1ултала уми араг1ерлира – сера ц1алихъ луг1илизир х1едузахъу. Илди имц1али дузахъу дурчу существительноебала мяг1назир ва дахълихъла мяг1назир ва чули дахълихъла формабира диэс асубирар: шин – шинани…Илх1ели, бурили кьяйда, цалихъла ва дахълихъла формабала ургаб мяг1налашал дек1ардеш бирар. Г1ядатли биубли, илдигъунти тях1яр кьяйдализиб дахълихъла формали шинк1ати ва т1ут1удик1ути сек1ултала сортани яра жураби чедиахъу.
     Илкьяйда, дарган мезла дурчу существительноеби дарт1ули сари ишдигъунти кьукьначи: 
   а) дахълихъла форма ак1ахъес х1едирути ва сари ч1янк1ли дурчу мяг1нализир дузахъути, масала: аринж, шараб, ц1ули, вабаъ ва ц.

   б) дахълихъла форма барес х1едирути ва сари цалихъла формализир дурчу мяг1нализир дузахъути, масала: т1ут1и, чадур, улелъа ва ц. 

   в) дахълихъла форма бирути  ва сари дурчу мяг1нализир дузахъути, масала: анк1и саби ( ца гиг), анк1и сари (ризкьи), анк1урби сари (дег1нуби)…
     Дурчу существительноебазир лер ишдигъунтира, сарира цалихъла формализир дак1или, цалихъ ва дахълихъ мяг1нубазир дузути Царх1илти существительноебазирад илди дек1ардулхъан сари дурчу ах1енти, чула цалихълара дахълихълара формаби лерти существительноебачи гъамли диъниличирли, илдала мяг1налашалси барсдеш алк1ули ах1ен, илди дейг1есра вирули сай цалихъ луг1ила уми кьяйда. Царх1ил шайчирад илдани аргъахъес дирар дурчу багьудлумира. Дарган мезлизир илдигъунти существительноеби дахъал агара, масла: маза, урчи, мирхъи, жерши, динди, дабри, чакма, курега ва ц. Ишди существительноеби чиди мяг1нализир дак1илил балуси саби чучил балбикибси девличибли, сабира цалихъла мяг1нубазиб бак1ес бируси, масала, цугдурцех1е: маза бак1иб ва маза дак1иб…
     Ахирра – ахир, дурчу существительноебазир лер ишдигъунти существительноебира, чула цалихъла ва дахълихъла формаби ва мяг1нурби лерничи х1ерх1еили, дурчу существительноела мяг1назирра дузахъути.Масала, убях1 мулебк1ила говорлизиб « хъу» ибси дев лебкъира, «хъуми» идси дахълихъла форма бузахъули саби дурчу сеществительное кьяйда, масала: хъу дег1ун – дурчу, - хъу бег1ун (цалихъ) ва хъуми дег1ун( дахълихъ.)
Кьадар х1ясибли (цалихъ – дахълихълизир) дарсдик1ути сущуствительноеби ва илдала дахълихъла форма алк1нила тях1урти.
     Гьалабра бурили кьяйда, дарган мезла дахъалгъунти существительноеби кьадар х1ясибли цалихъ – дахълихълизир дашар. Илдигъунти существительноебази имц1алин кадурхар г1ячихъти сек1ултала – ваях1унала, духълумала, миц1ирти жананала ва ц. уми, масала: ута – утни, лагьа – лагьни, узи – узби, кьяш – кьяшми, галга – галгуби, х1ерк1 – х1урк1би ва ц.
     Цалихъла ва дахълихъла луг1урбазир дашар дахъал отвлечённый существителоноебира, масала: дергъ – дургъби, дуц1 – дуц1ани, жагадеш – жегадешуни, куц – куцани, нясдеш – нясдешуни ва ц.
     Дек1ар – дек1арти анц1букьуназир, гьалабра бурили кьяйда, цалихъ – дахълихълизир дашар цацадех1 вещественный существительноебира, амма илдала дахълихъла формали сек1ултала дахъдеш ах1енну чебиахъуси, илдала сортани, сегъуна – биалра веществола бут1ни, паяни, кьукьни сари чедиахъути, масала: шин – шинани, ниъ – ниани, нерх – нурхби ва ц.

     Гьаннала дарган мезлизир дахълихъла форма бирути тях1урти ишдигъунти сари: суффиксунала кумекличилси, девлизиб ца т1ама итил т1амаличи барсбиъниличибли, девлизиб ца т1ама итил т1амаличи барсбиъниличибли ва суффикс имц1абирниличилси ва фонетический тях1яр.
Суффиксуначилси тях1яр.

     Дахълихъ луг1и алк1ахънилизиб бек1ли биубсигъуна мер бурцули саби суффиксуначилси тях1ярли. Суффиксуничилси тях1яр ибсилизибад иргъуси саби, дахълихъла форма бетарни цалихъ луг1ила уйхъу падежла формаличи суффмксла г1яламат чебатниличибли.
     Дарган мезла существительноела дахълихъла форма бирути суффиксуни дахъал сари.Ишбарх1илизир литературный мезлизир дузахъули лерти гъал суффикс сари: 1) –ти, 2) –би, 3) – урби ( -рби), 4) – нурби, 5) – ни, 6) – уни, 7) - ани (- яни, - ени), 8) – урти ( - рти), 9) – унти, 10) – ми, 11) – уми, 12) – луми, 13) – руми, 14) – ри, 15) – ури, 16) – дури, 17) – и, 18) –т, 19) – хъали.
     Лерилра г1елар калунти суффиксуни биалли къаршидиркули сари дек1ар – дек1арти диалектуназир. Илдачила кьанниван бурис.

     Сари дузахъни х1ясибли, ик1ди чедир гьандушибти суффиксуни к1ел кьукьяличи дут1ес вирар: продуктивный ва непродективный.

1. Имц1али дузути суффиксуни сари: -ти, -би, -уби, -ни, -ани, -уни, -ми, -и, -ри.
- ти: адам – адамти, х1яйван – х1йванти, зарал – зарулти, герой – геройти, низам – низамти, учитель – учительти, арцан – арцанти, урхам – урхамти, гьунар – гьунарти, дяв – дявти, г1яраб – г1ярабти ва ц.

 - би: х1ули –х1улби, г1инц – г1инцби, някъ – някъби, миъ – миъби, нерх – нурхби, гамии – гамурби, парта – партаби, дергъ – дургъби, дуц1кья – дуц1кьяби ва ц.

- уби: къянкъ – къянкъуби, унра – унруби, лига – лигуби, кьяч1а – кьяч1уби, малла – маллуби, зехни – зехнуби, ц1елда – ц1елдуби, х1яри – х1яруби, т1ерхьа – т1ерхьуби ва ц.
 - ни: дагъ – дагъни, ч1ик1а – ч1ик1ни, х1яка – х1якни, г1ежа – г1ежни, къача – къачни, вац1 – вацни, кьап1а – кьап1ни, х1ева – х1евни, жита – житни ва ц.

 - ани: курс – курсани, арц – арцани, чар – чарани, мер – мерани, кур – курани, рамч – рамчани, юрт – юртани, хъар – хъарани, дях1 – дях1яни ва ц.

- уни: игит – игитуни, г1ярчумаг – г1ярчумагуни, анц1букь – анц1букьуни, парк – паркани, класс – классуни, бунагь – бунагьуни, гежба – гежбуни, г1ях1деш – г1ях1дешуни ва ц.
- ми: хъу – хъуми, хъя – хъями, дус – дусми, кьяш – кьяшми, у – уми, ши – шими, кари – карми, калеха – кулухми, г1яра – г1ярми, к1илик1 – к1илик1ми, ч1и – ч1ими ва ц.

- и: унц – унции, бец1 – буц1и, г1ябул – г1ябли, хив – хиви, туп - тупи, мурч1 – мурч1и, мякь – мякьи, хунж – хунжи,  г1ях1ял – г1ях1ли, мукьара – мукьрива ц.

- ри: бек1 – бук1ри, анхъ – унхъри, къаз – къузри, к1ап1и – к1ап1ри, баз – бузри, дарс – дурсри, кабц – кубцри, бях1 – бух1ри, т1ама – т1амри, сях1 – сух1ри ва ц.
     2.Камли дузахъути суффиксуни сари: - урби (-рби), -урти(-рти), -уми, -луми, -руми, -унти, -ури, -дури, -нурби, -хъали, -т.

-урби: дях1и – дях1урби, махьи – махьурби, дяхъи – дяхъурби, г1иниз – г1инзурби, къада – къадурби, ванза – ванзурби, дуги – дугурби, анк1и – анк1урби, начи - начурби, анда – андурби, къпу – къапурби ва ц.
- урти (рти): пайда – пайдурти, кьяйда – кьяйдурти, назму – назмурти, г1илму – г1илмурти, зулму – зулмуртва ц.
-уми:пикри – пикруми, давла – давлуми, тавра – тавруми, чебла – чеблуми, беркла – берклуми ва ц.
-луми: гьанбик – гьанбиклуми, г1ебка – г1ебклуми, багьуди – багьудлуми, барсдеш  барсдешлуми, тилади –тиладлуми ва ц.

-руми: х1уле – х1улруми, гула – гулруми, кьала – кьалруми, била – билруми ва ц.

-унти: чакма – чакмунти, чячма – чячмунти, лезми – лезмунти,чарма – чармунти ва ц.

-т: хожакан – хожакунт, лавашакан – лавашакунт, махьикан – махьикунт, губдалан – губдалунт ва ц.
-дури: гьуни – гьундури, маса – мусадури ва ц.

- хъали: Муса – Мусахъали, Г1иса – Г1исахъали ва ц.

-нурби: г1яя – г1яйнурби.

Префиксально – суффиксуначилси тях1яр.
     Дахълихъ луг1и алк1ахънилизиб префиксально –суффиксальный тях1ярлира ца г1ях1си мер бурцу. Иш тях1ярла х1якьикьат дахълихъ луг1и ак1нилизир цазаманализир префикслира суффикслира бут1акьянчидеш дирни саби. Дугьби балликьянаби, дях1яни, бях1яни, дигнаби детарули сари производящий аслуличи приставкаби б-, д- ва суффиксуни –ти, -би, -ни цазаманализир имц1адиубли.
     Г1ядатли диубли, иш тях1ярли алк1ули сари классуни х1ясибли дарсдик1ути существительноела дахълихъла формаби, масала:

Валликьяна – балликьянаби, 

Ралликьяна – балликьянаби,

Балликьяна – далликьянаби,

Узикьар – бузикьурти, 

Рузикьар – рузбикьурти,

Бузикьар – дузбикьурти,

Вег1 – бег1ти,

Рег1 – бег1ти ва ц.

     Префиксально – суффиксальный тях1ярли ак1убси дахълихъла формаличи х1ерик1алли, багьесли саби гьалар илди существительноеби ак1убли диъни классуни х1ясибли дарсдик1ути глаголтазирадра, прилагательноебазирадра, наречиебазирадра.
Девлизиб ца т1ама итил т1амаличи барсбиъниличилси (аблаутный) ва суффикс имц1абирниличилси тях1яр.
    Гьаннала дарган мезлизиб существительноебала дахълихъла форма  бетарули саби внутренняя флексияличибли ва цазаманализиб дахълихъла г1яламат- и-ли бут1акьяндеш дирниличибли. Илдигъунти дугьби дахъал – дек1ар агара, масала: мухъари – мухъури, г1ятари – г1ятури, набадари – набадури, мурч1али – мурч1ули, ч1имич1ала – ч1имич1ули, мучари – мучури, кьиц1ат1ари – кьиц1ат1ури, ц1имиц1ала – ц1имиц1ули, гидгари – гидгури, бемгьари – бемгьури, бех1ц1ари – бех1ц1ури, хъябц1ари – хъябц1ури, гантари – гантури, хъузара – хъубзури ва ц.

     Марлира, ик1ди дугьбачи х1ерик1алли, гьанбикесли саби цалихълизибад дахълихъ бетаурли саби –а яра –е т1ама –у т1амаличи яргабиъниличибли или. Амма чебетаахъили лингвистикалашалси анализ барили х1еризали, якьинбирули саби, дахълихъ луг1ила ахирлизибси –и  дахълихъла суффиксла г1яламат биъни, сабира хабарра агарли цалихъ луг1ила ахирлизибси –и-личил цугбикибси, сабира аслула вег1дешли саби.
    Чебиули кьяйда, ик1ди дугьбазиб дахълихъла форма бетарули саби ахирлизибси абхьбси ( -и яра –а) кадикили ва цазаманализиб дахълихъ г1яламат –и чебатниличибли. Эгер цалихъ формала исходный –и  уббухъалли, гьанбикесли саби, ил санела мерличиб калули саби или, ва дахълихъ луг1ила форма бетарули саби т1амри яргадиъниличибли или. Гьарли марли биалли илала мерличиб (кабикибси –и –ла мерличи) багьрбирули саби царх1ил –и дахълихъ луг1ила г1яламат.
    Ик1ди лерилра дурибтазибад г1ячихъбирули саби, гьаннала дарала литератарный мезлизир ик1ди чедпахъибти существительноебала дахълихъла форма бетаруси, цацабех1 исследовательтас гьанбиркули кьяйда т1амри яргадик1ниличицун ах1нну, т1амри яргадик1ниличил барх цазаманализиб дахълихъла г1яламат –и –ли бут1акьяндеш дарниличиблира саби. 
     Т1амри яргадик1ниличилцун бетаурси дахълихъли форма нушани баргилра ч1янк1ли хайдакьла диалектла ца девлизиб, цугдуцая: эмх1а – имх1а ( ши Абдаршка).

Фонетикалашалси тях1яр.
     Даргала мезлизиб фонетикалашалси тях1ярли дахълихъла формаби детарни дебали къаршибиркуси анц1букь саби. Ишбарх1лизир ашкарли сари ил тях1ярли цалихъла формализибад дахълихъла форма барибти ч1янк1ли к1ел анц1бакь.

     Илди детаурли сари ударенияла кумекличирли, масала, цугдуцая: гале(урши) – гале(уршби), ццацце (занзи) – ццацце(занзби) чирагъла диалект.
     Фонетикалашалси тях1яр литературный мезлизиб агара.

Существительноебала дахълихъуни лук1ни.

1. Сари б, в, й, л, м, н, р – т1амрала цаличил тамандирути цаличир имц1ати бирк1антала дег1ти существительноебала дахълихъ лук1а суффикс- ти- личил, масала: жаваб- жавабти, г1яйиб- г1яйибти, сурав – суравти, къалай- къалуйти, хъяйхъяй- хъяйхъяйти, зарал-  зарулти, урцул – урцулти, Адам-адамти, х1яйван-х1яйванти, хабар-  хабурти, далай-далуйти, г1ямал- г1ямалти, салам-саламти, майдам- майдамти, паст1ан- паст1унти, зубар- зубарти, ч1ябар-ч1ябарти ва ц.

Ишара. Ик1 кьяйдализирад дурадулхъан ишди дугьби: г1ях1ял- г1ях1ли, мурул-муйли, хьунул- хьунри, бук1ун- бук1уни, урдур-урдуби, гумул- гумли, г1ябул- г1ябли, к1уц1ул- к1уц1ли, дуруб - дурубти, т1алаб- т1алабуни.
2. Цаличир имц1ати бирк1антала дег1ти ик1ди ах1енти кьяп1ти т1амрачил тамандирути существительноебала дахълихъ лук1а суффикс- уни –личил, масала: кьимат – кьиматуни, кьац1дурц- кьац1дурцуни, байрахъ- байрахъуни, дуг1рухъ- дуг1рухъуни, сяг1ят-сяг1ятуни, къабакъ- къабакъуни, гьаруш – гьарушуни, г1ях1деш- г1ях1дешуни, арадеш- арадешуни, хасдеш- хасдешуни ва ц.

Ишара: Ик1 кьяйдализирад дурадулхъан ишди дугьби: иникъ – инкъурби, г1иниз – г1инзурби, дирихь – дирихьми, дуруг – дуругми, чирагъ – чиргъми, дураз – дурзми, къуруш – къурушми, бурук1 – бурук1ми.

3. Сари  -чи, - кья – суффиксуначил тамандирути существительноебала дахълихъ лук1а суффикс – би –личил, масала: далайчи – далайчиби, кумекчи – кумекчиби, гьункья – гьункьяби ва ц.
Урус мезлизирад г1ерасибти существительноеби лук1ни.

   Урус мезлизирад г1ерасибти сеществительноеби лук1а илала цалихъличи дарган мезла существительноела дахълихъла суффиксуни имц1адарили.

   1.Урус мезла абхьибси т1амаличил таманбируси уйхъу падежлизибси цалихъ существительноеличи дахълихъла суффикс – би имц1абирар, масала: предложение – предложениеби, машина – машинаби, парта – партаби, доска – доскаби, банка – банкаби, карта – картаби ва ц.
   2.–л, -ль, -н, -р, -рь-ла цаличил тамандирути урус мезлизирад  г1ерасибти существительноебала дахълихъуни лук1а суффикс –ти –личил, масала: преподаватель - -преподавательти, секретарь – секретарьти, стол – столти, фонарь – фонарьти, тигр – тигрти, диван – диванти, трактор – тракторти, учитель – учительти ва ц.
  3Чедир чедаахъибти кьяп1ти т1амрачил тамандирути цацадех1 ца бирк1а дег1ти ва царх1илти кьяп1тачил тамандирути царх1илти существительноеби лук1а – ани, -уни, -аби, -иби, -уби –личил, масала:совет – советуни, класс – классуни, мел – мелани, тил – тилани, банк – банкани, танк – танкани, метр – метруби, овощ – овщуни, клуб – клубуни ва ц.

